
Combater a violencia institucional 
para acabar coa violencia machista. 

O 25 de novembro lembramos as irmás Mirabal, vítimas do feminicidio e da ditadura. As tres, 
Patria, Minerva e María Teresa foron encarceradas, violadas e asasinadas por mandato do ditador 
Trujillo en 1960 na República Dominicana. En nome da memoria colectiva, este día marca as loitas 
polo fin das violencias contra as mulleres. 

Este 25 de novembro na Galiza mobilizámonos baixo o lema “Combater a violencia institucional 
para acabar coa violencia machista”. Facémolo porque sabemos que a violencia institucional é 
parte estructural da violencia machista: atraviesa todas as esferas da vida e impide a conquista 
dos nosos dereitos. 

Reafirmámonos  en  que  só  reconstruíndo,  cunha  perspectiva  feminista,  toda  a  engrenaxe 
institucional poderemos eliminar as discriminacións e violencias que sufrimos as mulleres galegas. 
A organización segue a ser a nosa mellor ferramenta para combater o patriarcado. 

O feminismo leva décadas denunciando que os crimes machistas son a expresión máis brutal da 
violencia patriarcal. Mais existen moitas outras formas de violencia que constrúen unha rede de 
opresión,  sobre  todo  contra  as  mulleres  da  clase  traballadora.  Sen  afrontar  todas  estas 
dimensións, non hai transformación social nin é posible unha sociedade xusta e feminista.

A violencia institucional ocorre cando as administracións non cumpren coas súas funcións, negan 
información,  impiden o acceso aos nosos dereitos  ou actúan con abuso de poder.  Isto  ten 
consecuencias directas sobre as vidas das mulleres e pon en risco tanto a súa integridade 
individual como colectiva.

Violencia institucional como a violencia xudicial en que a xustiza, lonxe de ser un espazo seguro, 
continúa a revitimizar as mulleres e as crianzas.Seguimos atopando desinformación, abuso de 
poder, prexuízos patriarcais… Todas as persoas implicadas na atención a casos de violencia 
machista  deben  contar  con  formación  axeitada,  sensibilidade,  seguimento  dos  procesos  e 
aplicación da lexislación desde unha perspectiva feminista.

A este respecto, exiximos:

● O fin da custodia compartida imposta con maltratadores. 
● Xulgados específicos e excluíntes de violencia machista en todo o territorio galego. 
● Información pública clara sobre o proceso de denuncia e os dereitos das mulleres. 
● Formación obrigatoria e específica para todo o persoal policial, xudicial, administrativo e 

social. 

● Coordinación  real  dos  recursos  públicos  e  información  actualizada  sobre  a  súa 
dispoñibilidade. 

● Revisión da atención do IMELGA, incremento de persoal e eliminación de pseudoterapias 
como o SAP. 

● Modificación dos Puntos de Encontro Familiar con xestión pública, formación en violencia 
machista e exclusión en casos onde exista violencia. 

● Retirada de visitas e patria potestade a homes con sentenza firme por violencia machista ou 
agresión sexual a crianzas.

Violencia institucional como a violencia obstétrica en que nos nosos procesos de saúde sexual e 
reprodutiva,  demasiadas  veces  sufrimos  infantilización,  humillación,  falta  de  información  e 
negación do noso consentimento.

Exiximos:

● Protección e promoción da lactación materna. 
● Dereito ao acompañamento en probas, partos e cesáreas, e garantía do pel con pel. 
● Información e consentemento expreso en todas as intervencións. 
● Fin inmediato de prácticas desaconselladas como as manobras Kristeller e Hamilton ou 

episiotomías rutineiras. 
● Reforzo das áreas obstétricas e de lactancia nos hospitais galegos. 
● Sistema de cribado e seguimento da saúde mental  e emocional  en embarazo,  parto, 

posparto, aborto e perda xestacional.

Violencia institucional como a que exercen as propias  institucións. Unha década despois de 
avances imprescindibles,  vemos como se desmantelan políticas  públicas,  como se recortan 
recursos, como se degrada a igualdade. A Xunta separa competencias, elimina estruturas e 
afrouxa o compromiso contra a violencia machista. Isto tamén é violencia.

Contra isto, exiximos:

● Políticas de igualdade centrais e non secundarias na estrutura de goberno. 
● Fin do racismo institucional, derrogación da Lei de Estranxeiría e regularización de todas as 

persoas migrantes. 
● Promoción da igualdade e xustiza entre todas as persoas e pobos. 
● Educación de calidade, igualitaria e feminista. 
● Cumprimento e actualización permanente da lei integral contra a violencia machista. 
● Transversalidade feminista en todas as políticas e institucións. 
● Dotación económica suficiente para combater a violencia machista. 
● Campañas e recursos que cheguen a centros educativos e laborais, non simples cartaces 

decorativos.

Violencia institucional como a violencia económica, que se desenvolve en moitos ámbitos das 
nosas vidas. 

Como no traballo, o capitalismo patriarcal afoga as mulleres: contratos precarios, salarios máis 
baixos, pensións insuficientes, xornadas interminables e condicións de explotación. 

Reivindicamos empregos dignos, igualdade salarial, reducción da xornada laboral a 30 horas, 
valorización de todos os traballos feminizados e protección da saúde das mulleres en todos os 
sectores.

Exiximos:

● Sistema de seguridade social universal e empregos con dereitos. 
● Igualdade e equidade salarial, acceso ao emprego e aos recursos, e condicións dignas para 

labregas, artesás e pequenas comerciantes. 
● Salarios dignos e centros de traballo libres de acoso. 
● Xornada laboral reducida a 30 horas semanais. 
● Eliminación da segregación profesional e valorización das tarefas feminizadas. 
● Protección da saúde das mulleres e avaliacións de riscos con perspectiva de xénero. 
● Fomento da contratación de mulleres en situación de especial desvantaxe.

Como nos coidados, uns coidados que sosteñen o mundo pero que só recaen sobre nós. Unha 
responsabilidade que debe ser colectiva e non unha carga imposta ás mulleres. 

Reclamamos un sistema público de coidados para todas as etapas da vida, condicións dignas para 
o  persoal,  cotización  polo  tempo  dedicado  ao  coidado  e  un  ano  de  baixa  de  maternidade 
plenamente retribuído.

Exiximos:

● Un sistema público de coidados que garanta atención en todas as etapas da vida. 
● Condicións  laborais  dignas  para  todo  o  sector,  incluídas  as  empregadas  do  fogar, 

integradas no réxime xeral da seguridade social. 
● Cotización e prestacións vinculadas ao tempo destinado ao coidado familiar. 
● Un ano de baixa de maternidade plenamente retribuída, con permisos transferíbeis

E reclamamos xustiza pola compañeira do SAF ASASINADA no Porriño.  

Como na vivenda, que é un dereito e non un privilexio, un dereito vulnerado que condena as 
mulleres - especialmente ás máis precarizadas- a situacións de vulnerabilidade extremas. 

Exiximos:

● A vivenda como dereito e a fin da súa mercantilización. 
● Un banco galego de vivenda social con reparto xusto e con perspectiva de xénero. 
● Rede pública e territorializada de vivendas de urxencia para vítimas de violencia machista. 
● Axudas específicas adaptadas ás realidades das mulleres galegas. 
● Acceso universal á vivenda, sen discriminación por nacionalidade, clase ou estabilidade 

laborall.

Neste 25N afirmamos que non remataremos coa violencia machista sen combater a violencia 
institucional que a sostén. Queremos unha Galiza feminista, libre, soberana e xusta, onde todas as 
mulleres poidamos vivir libres. 

E seguiremos en marcha até que todas sexamos libres!

